
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Дрысенскі раён  

 

Дрысенскі раён быў утвораны 17.07.1924 г. У 1959 г. да яго далучаны Асвейскі раён. 

25.12.1962 г. Дрысенскі раён перайменаваны ў Верхнядзвінскі раён.  

Дрысенскі раён быў акупіраваны нямецка-фашысцкімі захопнікамі 13 ліпеня 1941 года. Да 

Вялікай Айчыннай вайны на тэрыторыі раёна пражывала 42062 чалавекі. За гады вайны фашысты 

загубілі 6584 мірных жыхароў, звыш 8000 чалавек было выгнана на катаржныя работы ў Германію. 

У раённым цэнтры і раёне дзейнічалі Дрысенскія падпольныя райкамы КП(б)Б (18.07.1942–

26.12.1943; 15.01.–12.07.1944) і ЛКСМБ (18.06.1942–12.07.1944), Боркавіцкае патрыятычнае 

падполле, Сар’янская падпольная група. 

На тэрыторыі раёна барацьбу з ворагам вялі партызанскія брыгады 1-я i 2-я Дрысенскія, «За 

Савецкую Беларусь» імя К. К. Ракасоўскага, Расонская імя Сталіна, Асвейская iмя Фрунзе.  

Раён быў вызвалены войскамі 22-ой арміі 2-га Прыбалтыйскага фронту, 4-ай ударнай арміі і 

51-ай арміі 1-га Прыбалтыйскага фронту ў ходзе Рэжыцка-Дзвінскай аперацыі 1944 г. Першым 

вызваленым населеным пунктам у раёне стала мястэчка Луначарскае. 

Горад Дрыса (Верхнядзвінск) вызвалены 12 ліпеня 1944 г. воінамі 332а-й стралковай дывізіі 

83-га стралковага корпуса 4-ай ударнай арміі і 270-ай стралковай дывізіі 6-ай гвардзейскай арміі.  

У БАЯХ ЗА ВЕРХНЯДЗВІНШЧЫНУ 

 

…Быццам зноў чую гул артылерыйскай кананады на берагах Заходняй Дзвіны і Дрысы пад 

горадам Верхнядзвінскам. У той час я кіраваў узводам кіравання разведкі батарэі 556-га 

артылерыйскага палка РГК, які ўваходзіў у склад 4-й ударнай арміі. 

Пасля вызвалення Полацка наша часць з баямі рухалася на захад у напрамку Баравуха 1-я, 

Боркавічы, Прудзінкі, Валынцы, Жоўніна. Вораг меў парад намі моцныя ар’ергардныя рухомыя часці: 

танкі, самаходную артылерыю, падраздзяленні пяхоты з 252-й ахоўнай дывізіі. Немцы зразумелі, 

што гэты паўночны куток беларускай зямлі быў своеасаблівым ключом ад Прыбалтыкі і ўпарта 

супраціўляліся. 

У раёне Валынцы–Жоўніна мы занялі агнявыя пазіцыі для нанясення ўдару па пярэдняму 

краю праціўніка ля Верхнядзвінска і падтрымкі дзеянняў 5-га танкавага корпуса па авалоданню 

горадам. 

Пасля цяжкіх, напружаных баёў 13 ліпеня 1944 года горад быў ачышчаны ад ворага. 

Папялішчы, разваліны – такім сустрэў нас горад на берагах дзвюх рэк. І думалі мы: «Зямля наша 

родная, колькі пакут ты перанесла, колькі разоў рвалі цябе сквапнымі кіпцюрамі варожыя зграі з 

захаду». І верылі мы: «Паўстанеш ты з попелу і зноў закрасуеш пад родным сонцам!». 

Ва ўзаемадзеянні з іншымі артылерыйскімі часцямі і злучэннямі 4-й ударнай арміі мы 

працягвалі рухацца ў напрамку латвійскай граніцы. Занялі агнявыя пазіцыі ля Бігосава і на паўночны 

ўсход ад Росіцы. Манеўраваць артылерыяй на гэтай перасечанай і балоцістай мясцовасці было 

вельмі цяжка, таму пяхоту падтрымлівалі танкі і самаходныя артылерыйскія ўстаноўкі. 

Бесперапыннымі контратакамі гітлераўцы імкнуліся затрымаць нашы войскі, аднак ужо 18 ліпеня мы 

выйшлі на граніцу Латвіі. 

Баявы шлях нашага 556-га палка РГК – у далейшым пераймінаванага ў 25-ю цяжкую 

мінамётную брыгаду – пралягаў праз Індру, Краславу, Даўгаўпілс, Ліваны, Екабпілс, Віесітэ, Нерэту, 

Баўску і далей у Літву. З баямі мы выйшлі да ўзбярэжжа Балтыйскага мора, дзе забяспечвалі 

агнявую падтрымку 16-й літоўскай дывізіі па авалоданню горадам і портам Клайпеда. За вызваленне 

Клайпеды наша часць была ўзнагароджана ордэнам Чырвонага Сцяга, ёй была прысвоена 

ганаровая назва Клайпедскай. 

На заключным этапе вайны мы ўдзельнічалі ў баях ва Ўсходняй Прусіі, знішчалі Курляндскую 

групіроўку праціўніка. У пасляваенныя гады я нёс службу ў 130-м латышскім корпусе. 

У баях за Верхнядзвіншчыну нашай часцю камандаваў палкоўнік А. І. Руноў, дывізіёнамі – 

маёры Банчанка, Шмацько, Сафонаў, Зікееў, батарэямі – капітаны Барш’яц, Громаў, Анісімаў і 

іншыя, узводамі – лейтэнанты Арлоў, Салаўёў, Кузняцоў. 

Па-геройску змагаліся артылерысты-разведчыкі Шапавалаў, Ібрагімаў і радыст Ікбасаў – яны 

былі ўдастоены ўрадавых узнагарод. 

В. Мацвееў, 

удзельнік баёў за 

вызваленне Верхнядзвінскага раёна 

НА БЕРАГАХ ВУЖЫЦЫ І САР’ЯНКІ 

 

Пасля вызвалення горада Полацка савецкія войскі праследавалі ворага па пятах. Адзін полк 

наступаў уздоўж чыгункі.  

Пад Верхнядзвінскам, сустрэўшы адчайнае супраціўленне ворага, стралкі вымушаны былі 

спыніцца і акапацца. На дапамогу адразу ж прыйшлі мінамётчыкі старшага лейтэнанта Кулікова, якія 

ні на крок не адставалі ад пяхоты. Былі тэрмінова падрыхтаваны і перададзены на батарэю 

дадзеныя на знішчэнне агнявых кропак праціўніка. 

Для прыстрэлкі мінамётчыку Асыкіну спарэбілася ўсяго дзве мінуты. Адразу ж па ворагу 

адкрылі беглы агонь. Варожы кулямёт на правым флангу быў знішчаны. Хутка змоўкла і другая 

варожая агнявая кропка. 

Але на ўскрайку пасёлка па нашых самаходках прамой наводкай адкрыла агонь варожая 

гармата. Тут жа былі прыняты меры па яе знішчэнню. Падрыхтаваў дадзеныя і карэкціраваў агонь 

артылерыі старшы лейтэнант Куркін. Назіральнікамі былі  малодшы сяржант Чарнецкі і радавы 

Тапараў. Зладжана і хутка дзейнічалі нумары разліку Каплуноў, Мельнікаў і Лючаў. 

Фашысты паспрабавалі вывезці падбітую гармату. Ужо і аўтамашына падышла. Гэта 

заўважылі нашы назіральнікі, і зноў на батарэю паляцела каманда. Машына была знішчана. 

…Падраздзяленне падышло да рэчкі Вужыца, калі па ланцугу разнеслася: «Параніла 

камандзіра!». Камсамолец Мікалай Сарокін не разгубіўся і ў гэтую цяжкую мінуту прыняў 

камандаванне на сябе. «Узвод! Слухай маю каманду! За мной, наперад!» – пачуўся яго ўпэўнены 

голас. Падбегшы да берага, Мікалай першым кінуўся ў ваду. 

Узвод фарсіраваў рэчку і, на хаду страляючы, праследаваў праціўніка. Пасля бою камандзір 

роты вынес падзяку Сарокіну за ініцыятыву і ўмелыя дзеянні. 

Падцягнуўшы тылы і папоўніўшы боепрыпасы, нашы часці працягвалі наступленне. Галоўны 

батальён сустрэў водную перашкоду – раку Сар’янку. Камбат арганізаваў вывучэнне абароны 

праціўніка і месца пераправы. Выявілася, што немцы добра ўмацаваліся і займаюць выгадную 

пазіцыю. Аб гэтым далажылі камандзіру палка. Адказ быў лаканічны: «Дзейнічайце самастойна!». 

Фашысты мелі апорны пункт з траншэямі, мінным полем і драцяной загароджай. Бераг з боку 

праціўніка круты, зарос густым хмызняком. 

Камандзір роты старшы лейтэнант Хадановіч задумаў перахітрыць ворага. Стварыўшы 

бачнасць фарсіравання ракі ў адным месцы, ён вырашыў пераправіцца цераз яе крыху лявей, дзе 

берагі больш пакатыя і рака значна мялейшая. Так і зрабілі. 

Тры станкавыя кулямёты пад камандаваннем старшага лейтэнанта Часнакова былі 

пастаўлены на вышыню, адкуль добра праглядалася абарона праціўніка. Кулямётчыкі мелі задачу 

сваім агнём уводзіць праціўніка ў зман, а ў выпадку контратакі прыкрыць роту. Непадалёку была 

пастаўлена на прамую наводку 45–міліметровая гармата пад камандаваннем лейтэнанта Цюрына. 

З гэтага месца добра праглядаліся амаль усе агнявыя кропкі праціўніка, якія хаваліся пад 

прыкрыццем зарослых могілак. 



Байцы роты ўброд і ўплаў пераадолелі раку. Гітлераўцы думалі, што нашы воіны фарсіруюць 

рэчку насупраць могілак, і пайшлі ў атаку, але трапілі пад моцны агонь кулямётаў і гарматы залеглі. 

А асноўныя сілы батальёна ўжо сканцэнтраваліся ў выгадным месцы. Кулямёты і гарматы, 

якія выконвалі сваю задачу, былі зняты і прыбылі на асноўны рубеж. Батальён з фланга зайшоў 

немцам у тыл, нечакана напаў на іх і выбіў з займаемых пазіцый. 

У другім месцы пры фарсіраванні Сар’янкі вызначыўся камсорг роты Аляксандр Глейзер. Ён 

першым пераправіўся на другі бераг. Услед за ім – два аддзяленні. Калі праціўнік адкрыў моцны 

кулямётны агонь, Аляксандр Глейзер па–пластунску падпоўз да дзота і закідаў яго гранатамі. 

Глейзер захапіў двух палонных.  

Нашы войскі пайшлі ў атаку, выбілі немцаў з траншэй і занялі вышыньку. Хутка на гэтым 

беразе была ўся рота. 

Дывізія працягвала наступленне некалькі дзён, не дазваляючы ворагу замацавацца. Ужо ў 

ходзе наступлення воіны апынуліся на зямлі Латвіі. Шлях ляжаў на буйны горад, магутны абарончы 

пункт немцаў – Даўгаўпілс. 

Р. Рыц,  

ветэран Вялікай Айчыннай вайны 

 

 


